
CUSSEGL DALS CHANTUNS

Votar era per rumantsch
La chombra pitschna ha duvrà pli ditg. Ma dapi questa sessiun d’atun èsi uschè lunsch: Ils politichers e las politicras en il Cussegl 
dals chantuns pon uss era votar «gea» e betg be «ja», «oui» u «sì». En la chombra gronda funcziuna quai gia dapi otg onns.

Il president dal Cussegl dals chantuns è in Ru-
mantsch, uschia ch’igl è stà cler: La macla da la 
tavla da votaziun sto vegnir eliminada. 46 cus-
seglieras e cussegliers dumbra la chombra 
pitschna. Fin ussa pudevan els ed ellas votar be 
per tudestg, talian e franzos. A partir da questa 
sessiun d’atun stattan era il pleds rumantschs 
«gea» e «na» sin la tavla da votaziun. 

Tavla da votar  
e proverbis  en tuts idioms
Stefan Engler sco president dal cussegl ha 
confermà ch’el haja giavischà che la tavla cun-
tegnia er il rumantsch. Tgi sa sch’ils cusse-
gliers e las cusseglieras smatgan ussa pli gu-
gent il nuf verd? «Gea» tuna la finala insaco 
encuraschant e pli positiv che be «ja», «oui» u 
«sì». U betg?

La nova tavla da votar n’è dal reminent betg 
il sulet accent per la quarta lingua da Stefan En-
gler. El explitgescha regularmain proverbis da 
differents idioms rumantschs a ses collegas e 
sias collegas. Uschia regorda il president il cus-
segl adina puspè a la quarta lingua.

Impuls d’in Lumnezian
Il Cussegl naziunal votescha dal reminent gia 
plirs onns era per rumantsch. Là cuntegna la 
tavla da votar gia dapi il 2018 la quarta lingua. 
L’impuls aveva dà Anton Derungs, pur ed an-
teriur mastral da la Lumnezia. El aveva intimà 
dad adattar las tavlas da votaziun.

RTR aveva fatg cun el ina contribuziun cu-
ra ch’il Cussegl naziunal aveva gist installà la ta-
vla. «Bel ch’ins ha pudì gurbir ora insatge», ave-
va el ditg vers RTR suenter avair vis cun agens 
egls la nova tavla.

Rumantsch visibel en bleras stivas
Dad ina vart sa tracta quai dad ina piculezza – 
intgins paucs bustabs sin ina tavla electronica 
en il parlament. Ma questas tavlas vegnan mus-

sadas bunamain mintga di da sessiun sin diffe-
rents emetturs da televisiun. Sch’in emettur 
rapporta d’ina fatschenta, mussa el il resultat 
da votaziun d’ina fatschenta cun in maletg da 
la tavla. Ils pleds «gea» e «na» cumparan uschia 
la saira durant las novitads en bleras stivas. Ed 
il rumantsch daventa vesaivel – betg mo per ils 
parlamentaris e las parlamentarias – era per ils 
aspectaturs e las aspectaturas da televisiun en 
l’entira Svizra.

CUIRA

Il project Cuira Vest s’avanza
Il project Cuira Vest planisescha in quartier enturn ils sgrattatschiels e la nova staziun da tren – in lieu per viver e betg mo per 
 l’industria. Il suprastant da la citad da Cuira, Simon Gredig manegia ch’il project giaja vinavant plaun, ma bain. Ina sfida èn ils 
differents contracts da dretg da construcziun.

Ils emprims plans per il quartier Cuira Vest 
han passa 20 onns. Nua che l’industria è   
oz dachasa duessan en futur esser cafés, bars 
e plazzas da gieu. Enfin ussa ves’ins dus 
sgrattatschiels. In terz è en construcziun e   
la staziun da tren duai esser a fin il decem-
ber 2026.

Planisaziun da l’ambient
Il rest dal quartier è tenor Simon Gredig en 
planisaziun. Il suprastant da la citad Cuira e 
responsabel per la construcziun, la planisa-
ziun e l’ambient ha ditg vers il schurnal re-
giunal dad SRF, ch’i saja l’interess da la citad 
da realisar il project Cuira Vest en pauc temp 
e betg pir en 40 onns. Ma i saja impurtant 
da bajegiar insatge cun auta qualitad: «Quai 
che nus avain il mument na po betg restar 
uschia, perquai che uschia vulan ils paucs ir 
a star là.»

Ina chaussa che fetschia grev la lavur saja 
la situaziun dal dretg da construcziun. Di-
vers proprietaris da sulom che la citad du-
vrass per realisar il project han diversas du-
radas dal dretg da construcziun. Intgins 
contracts sajan gia scrudads ed auters valian 
anc per 20 onns. Per che la realisaziun func-
ziunia, dovri tenor Simon Gredig sco em-
prim ina cunvegna cun tut ils possessurs, lu-
ra in project da construcziun. Suenter saja 
pussaivel da finalisar tut.

Emprendì bler  cun il project
Sper la cumplexitad dal dretg da construc-
ziun vul la citad da Cuira er evitar sbagls da 
construcziun da pli baud cun la planisaziun 
da Cuira Vest. In exempel èn las garaschas 
sutterranas, sco che Simon Gredig ha decle-
rà: «Sur garaschas sutterranas na pon ins betg 

pli plantar plantas che daventan ina giada 
grondas e veglias.» Pli baud èn las garaschas 
sutterranas vegnidas construidas a Cuira fin 
al cunfin da la parcella per gudagnar uschè 
bler plaz per autos sco pussaivel. Quai è te-
nor Simon Gredig bel e bun per ch’ins na ve-
sa betg ils autos, dentant genereschan quests 
gronds parcadis tuttina bler traffic.

Cura ch’il project Cuira Vest è a fin, dues-
san 6500 persunas viver e lavurar a l’ur da la 
chapitala grischuna.

GRISCHUN

L’augment da las premias   
è sut la media
Las premias da las cassas da malsauns s’augmentan era 
l’onn 2027 en l’entira Svizra. En il Grischun è l’augment 
dentant cun 4,3 % sut la media.

En il Grischun sa chatta la premia mensila per l’auter onn en me-
dia sur tut las classas da vegliadetgna tar 360.30 francs. Quest onn 
era quella premia anc 345.60 francs. Quai è in augment da 4,3 %. 
Quai ha communitgà l’Uffizi federal da sanadad publica il mardi. 

L’augment da las premias è en il Grischun pli moderà che la me-
dia svizra che munta a 5 %. L’augment dals custs en il sectur da sa-
nadad ha tenor l‘uffizi federal differentas raschuns. Uschia contri-
bueschian il fatg che la populaziun vegn adina pli veglia ed inno-
vaziuns medicinalas a pli autas premias.

Era pli auts custs per il chantun
Pervia da l’augment da las premias quinta l’Uffizi da sanadad 
dal Grischun cun expensas supplementaras per las reducziuns 
individualas da las premias. Per l’onn 2027 dastgassan ils 
custs s’augmentar per circa 7 milliuns – u per stgars 5 %. 
«Pervia da la finanziaziun unitara da las prestaziuns ambu-
lantas e staziunaras per il cumenzament da l’onn 2028, ve-
gnan las premias per l’onn 2028 probablamain a s‘augmen-
tar considerablamain damain», ha constatà la manadra da 
l’Uffizi da sanadad Sandra Stöckenius envers l’agentura da 
novitads Keystone-SDA. (sda/fmr) 

Dapi ils 7 da settember 2026 en funcziun – la tavla che cuntegna era ils pleds rumantschs.

Fin ussa stattan dus sgrattatschiels a Cuira Vest. En il futur duai il quartier d’industria daventar il   
dachasa da 6500 persunas.  FOTO RTR

SEGLIAS

In motociclist è vegnì blessà
Mardi avantmezdi hai dà a Seglias en la Tumleastga in acci-
dent da traffic tranter in auto da persunas ed in motociclist. 
Quai ha communitgà la Polizia chantunala dal Grischun. Il 
manischunz da l’auto è charrà a las 10.20 sin la via da Casti en 
direcziun Tusaun. Tar l’access Tusaun sid ha el manà a sane-
stra en l’entrada da la A13. Il motociclist che charrava en di-
recziun dal tunnel da Seglias è collidà frontalmain en la vart 
dretga da l’auto. Terzas persunas han tgirà il blessà fin ch’il ser-
vetsch da salvament dal Grischun Central è arrivà. Quel ha 
transferì l’um a l’ospital a Tusaun. Tenor emprimas enconu-
schientschas ha il manischunz da l’auto survesì il motociclist 
che vegniva encunter. (cdm/fmr)

«Quai che nus  
avain il mument na po 
betg restar uschia,  
perquai che uschia vulan 
ils paucs ir a star là.»
Simon Gredig, suprastant da Cuira

SCHMITTEN E VALBELLA

In um arrestà suenter delict   
da mazzament supponì
Dumengia da mezdi ha la polizia chattà ina dunna mor-
ta en in auto a Schmitten. Indizis han renvià sin in delict 
da mazzament. Mardi saira ha la polizia lura arrestà in um 
a Valbella.

Tar ina tschertga d’ina persuna sparida ha la Polizia chantunala 
dal Grischun chattà la dumengia da mezdi a Schmitten ina dun-
na morta en in auto. Quai ha communitgà la polizia mesemna. 
Tar la bara sa tractia d’ina seniora ch’abitava a Falera. Ils fastizs 
vi da l’auto hajan inditgà in delict da mazzament.

«La sonda suenter las 21.00 avain nus survegnì d’enconu-
schents da la dunna in’annunzia da spariziun. La dunna valeva 
dapi mezdi dal medem di sco sparida», ha declerà Aluis Candi-
nas, schef da la polizia criminala dal Grischun, vers l’agentura da 
novitads Keystone-SDA. «Vi dal corp n’avain nus chattà nagins 
indizis da blessuras entras armas da stilettar u da fieu.» Ulteriu-
ras indicaziuns pertge che la polizia ha supponì ch’i saja stà in de-
lict da mazzament n’ha Aluis Candinas betg fatg.

Be vagamain enconuschents
La Polizia chantunala dal Grischun e la Procura publica dal Gri-
schun han cumenzà immediatamain cun investigaziuns. Il mar-
di saira ha la polizia arrestà in Tudestg da 36 onns a Valbella e 
fatg ina perquisiziun en la chasa a Valbella nua ch’il Tudestg abi-
tava. Là ha la polizia chattà rauba da la dunna morta. La procu-
ra publica ha avert in’inquisiziun penala pervi da mazzament in-
tenziunà e vegn a dumandar tar la dretgira da mesiras repressi-
vas in arrest d’inquisiziun per il suspectà.

Radund 30 commembers da la Polizia chantunala èn tenor 
Aluis Candinas stads en acziun. «Sin basa da las investigaziuns 
d’enfin uss enconuschevan las duas persunas ina l’autra mo va-
gamain», ha declerà il schef da la polizia criminala. Il motiv dal 
delict saja il mument anc object da las investigaziuns.  Mesemna 
vegn l’um interrogà per l’emprima giada da la procura publi-
ca. (cdm/sda/fmr) 


